
Lefel Hyfedredd

Diolch i’r Faner Newydd am ganiatâd i ddefnyddio’r darn hwn.

Hiwmor Garnon

Mae yna rai pobol sy'n dwyn llawenydd i unrhyw gwmni a dyna Garnon i chi. Fe ddywedodd S. B. Jones am rywun - ‘Fe ddaw â haf i'r stafell'- a dyw hi ddim wedi bod yn aeaf yn Ffostrasol ers blynyddoedd!
‘Roedd bod yn rhy dew yn broblem fawr i fi, ac un tro fe benderfynais wneud mwy o ymarfer yn y gwaith amser cinio. Fe es i â beic i'r gwaith er mwyn reido o gwmpas y ffyrdd llydan oedd yn ymestyn o gwmpas safle Aberporth. Wrth i fi fynd heibio ar y beic roeddwn i'n gweld pobl yn chwerthin. Dim ond wedyn y dysgais i fod Haydn Parri, un o'r plismyn, yn mynd tu blaen i fi, heb yn wybod i fi, gydag arwydd tu flaen ei landrofer - ‘LLWYTH LLYDAN'.

Fe gyrhaeddodd y tynnu coes ei anterth pan brynais i fotor beic a mynd â'r motor beic i'r gwaith y diwrnod cyntaf. Doeddwn i ddim am i neb fy ngweld i am fy mod i mor fawr â'r beic yn fach. Roeddwn i'n edrych fel eliffant ar gefen cwningen! Fe arhosais i ar ôl a gadael i bawb fynd adre o'm mlaen i yn lle bod neb yn fy ngweld i. Ond wrth i fi ddod mas o gefn yr adeiladau a gyrru rownd y gornel tuag at y bwlch fe welais fod pawb wedi casglu yn y glwyd. Bu'n rhaid i fi yrru drwy tua dau gant o 'nghydweithwyr a rheiny'n curo dwylo ac yn gweiddi "Hwre!" Roedd un ohonyn nhw gyda baner â sgwariau du a gwyn, fel mewn rasys ceir, yn chwifio wrth i fi yrru'r motor beic bach allan drwy'r glwyd!

Amser oeddwn i'n perfformio roeddwn i wedi dysgu un peth, sef i wneud sbort am ben fy mhwysau a'm maint cyn bod y gynulleidfa yn gwneud hynny. Y peth cynta roeddwn i'n ei wneud ar ôl dod i'r llwyfan oedd sefyll tu ôl y meic a gofyn i'r gynulleidfa, "Odych chi'n fy ngweld i?”. Yna mynd mlaen i ddweud, “Rwy wedi cael y dillad 'ma ar ôl Harry Seacombe!”

Rwy'n aelod o Gôr Blaenporth ac yn cael llawer o hwyl wrth ymarfer a pherfformio gyda nhw. Aelod arall o'r côr oedd y diweddar Brifardd Dic Jones ac fe wnaeth Dic englyn i fi.

Mae'n un mewn cant o gantor - lleisiwr siŵr
Dansierus ei hiwmor.
A fu yn unman gan gôr
Well dwy dunnell o denor.’
Faner Newydd 52, Haf 2010
Tasg 1
Trafodwch gyda phartner:

Sut berson yw Garnon? Nodwch o leiaf 5 ffaith amdano. 

Yna.gwrandewch ar gynigion y parau eraill, a dewch at eich gilydd i greu un portread manwl ohono gan nodi cymaint o ffeithiau â phosib amdano.
Tasg 2

Mae’r dyfyniad isod yn dod o ddechrau’r darn:

Fe ddywedodd S. B. Jones am rywun - ‘Fe ddaw â haf i'r stafell'- a dyw hi ddim wedi bod yn aeaf yn Ffostrasol ers blynyddoedd!
Esboniwch beth mae hynny’n ei ddweud wrthym am Garnon, yn eich barn chi. (Mae e’n byw yn Ffostrasol.)
Tasg 3
Mewn parau, dewiswch un o’r paragraffau yna trowch y paragraff hwnnw o’r person 1af unigol i’r 3ydd person unigol e.e.

Rwy'n aelod o Gôr Blaenporth ... > Mae e’n aelod o Gôr Blaenporth ...

Tasg 4
Mae llawer o sôn yn y darn am dynnu coes.  Ceisiwch feddwl am rywbeth doniol sydd wedi digwydd i chi. Nodwch yr hanesyn ar ddarn o bapur, heb roi’ch enw arno. Yna, bydd hanesion pawb yn cael eu casglu a’u dosbarthu eto i bobl wahanol. Y gamp yn awr yw dyfalu beth ddigwyddodd i bwy! 

Gellir ymestyn y dasg hon yn hawdd wrth ofyn i bobl ymhelaethu ar eu straeon doniol. 
